
ПРЕДГОВОР

Глаголскиот  вид (аспект) е важна особеност на македонскиот јазик. Проучувањата за глаголскиот вид (аспект) во поново време се во цен-тарот на вниманието на домашните и странските лингвисти и сѐ повеќе се зборува за нова гранка во лингвистиката – аспектологија. Најновите аспектолошки испитувања се сѐ повеќе семантички ориентирани.
Во 1995 г., под раководство на проф. д-р Људмил Спасов, на Фило-лошкиот факултет во Скопје започнува проектот  „Глаголскиот вид (ас-пект) во македонскиот јазик“. Во Проектот учествуваат проф. д-р Ис-кра Пановска-Димкова и проф. д-р Станислава Тофоска и тој претста-вува дел од поширокиот проект „Темпоралниот и аспектниот систем во словенските и романските јазици, со посебен осврт врз полскиот, маке-донскиот и италијанскиот“. Негов координатор е проф. д-р Станислав Каролак од Педагошкиот универзитет во Краков, Република Полска. 
Од Проектот досега се изработени следните теми како посебни мо-нографски или магистерски трудови и докторски дисертации: Моментноста како темпорална карактеристика на глаголската лексема во Граматиката на Конески (1997) и Инхоативни предикати со вградена негација (1999) од проф. д-р Милица Миркуловска, Семантика и структура на словенскиот вид 3, под редакција на проф. д-р Станислав Каролак и проф. д-р Људмил Спасов; Семантика и структура на глаголскиот вид во македонскиот јазик (2005) од проф. д-р Станислав Каролак; Резултативната видска конфигурација (2005) од проф. д-р Људмил Спасов; Лимитативната видска конфигурација (2002) и Видската категорија хабитуалност во македонскиот јазик (2003) од проф. д-р Искра Пановска-Димкова; Проширувањето на валентноста кај непрефиксираните едноаргументски глаголски предикати, во говорот на Битола и Битолско (20-04) од Виолета Јанушева; Семантика на примарните телични глаголи во македонскиот јазик (2005) од проф. д-р Станислава Тофоска. Проф. д-р Спасов е и претседател на Комисијата за глаголскиот вид (аспект) на Меѓународниот славистички конгрес, во рамките на кој се одржуваат годишни конференции посветени на оваа проблематика. Во рамките на Проектот се планира да се изработат и следниве прости и сложени гла-голски вида во македонскиот јазик: прост континуативен вид, прост мо-ментен вид, како и сложените видски конфигурации: дистрибутивна, трансформативна и мултипликативна.
Како резултат на проектните активности, во 2009 г. на Филолошкиот факултет во Скопје, м-р Виолета Јанушева ја одбрани докторската дисертација Мултипликативната видска конфигурација во македонскиот јазик, под менторство на проф. д-р Људмил Спасов. Појдовна основа на дисертацијата е теоријата на Станислав Каролак, според која видот е семантичка категорија што може да се изразува со лексички и граматички морфеми. Оваа докторска дисертација, како и неколкуте трудови поврзани со семантичката теорија за глаголскиот вид, од кои дел се објавени во списанија и монографии со интернационален уредувачки одбор, а дел се претставени на домашни конференции, исто така, со меѓународен уредувачки одбор, се основа на Монографијата.
Целта на оваа Монографија е да се претстави мултипликативната видска конфигурација, и тоа: 1. да се претстават сите начини и модели за изразување на мултипликативноста како видска категорија во македонскиот јазик; 2. да се определат формалните показатели на структурите за изразување на мултипликативната видска конфигурација, групирани според структурната и семантичката сложеност; 3. да се определи местото на мултипликативната видска конфигурација во аспектолошката литература. Целта на Монографијата е, исто така, да се претстави контекстот што ја придружува видската категорија мултипликативност во текстот. За да се реализира целта, собран е материјал од различна ли-тература, од говорната комуникација, од анкети спроведени меѓу роде-ни и неродени зборувачи на македонскиот јазик, како и од моето лично чувство и искуството како роден зборувач на македонскиот јазик. Критериум при изборот на примерите се стандардниот јазик и културниот идиом што се темели врз централните говори. 
Синтаксичките средства за изразување на мултипликативната вид-ска конфигурација не се разгледуваат, од една страна, затоа што во ана-лизата на материјалот не се пронајдени специфични синтаксички сред-ства што би ја изразувале само мултипликативната видска конфигура-ција, а од друга страна, затоа што во истражувањето на хабитуалната видска конфигурација (Пановска-Димкова, 2003) детално се разгледани синтаксичките средства за изразување на хабитуалната видска конфи-гурација, кои служат за изразување и на мултипликативната видска конфигурација. Контекстот е доказ за тоа дали семантемата покажува мултипликативна или хабитуална видска конфигурација. 
Првата глава е поделена на две целини. Во првата се дава преглед на досегашните проучувања на поимот мултипликација во однос на проучувањата за глаголскиот вид во аспектолошката литература, претежно во словенските јазици. Од направениот преглед може да се види дека досега не се направени комплетни испитувања на мултипликативната видска конфигурација и на различните средства за изразување на значењето на мултипликативната видска конфигурација. Исто така,  од прегледот на литературата е очигледно дека поради признакот повторливост, мултипликативната видска конфигурација често се меша со хабитуалната видска конфигурација, од што, пак, произлезе неопходноста за испитување на мултипликативната видска конфигурација како посебна конфигурација. Во втората целина на првата глава се дава преглед на досегашните проучувања за мултипликативната видска конфигурација во македонскиот јазик. Од прегледот е очигледно дека сѐ до проектот „Глаголскиот вид  (аспект) во македонскиот јазик“, во македонската аспектолошка литература воопшто не се правени испитувања на оваа конфигурација, односно не се правени испитувања на глаголскиот вид од гледна точка на семантичката теорија. Поради прифаќањето на семантичката теорија за видот од истражувачкиот тим и анализата на одделни видски конфигурации, како и поради потребата да се издели признакот повторливост како мултипликација на моментот, а не како траење на можноста дејството да се случи, стана неопходна потребата од испитување на мултипликативната видска конфигурација како одделна конфигурација. 
Во втората глава, за да се избегне повторувањето на неопходните информации, веќе спомнати при анализа на другите видски конфигурации, накратко се образложува семантичката теорија за видот од која се поаѓа во Монографијата, се наведуваат дефинициите на сите видски конфигурации во македонскиот јазик и се даваат дефинициите на најва-жните и најчесто употребуваните термини во семантичката теорија за видот.
Во третата глава се даваат општи податоци за мултипликативната видска конфигурација, се образложува улогата на контекстот, а се обра-зложуваат повеќезначноста на семантемата и аспектите што се прифаќаат од теоријата на современата русистика. Понатаму, се образложува дефиницијата на мултипликативната видска конфигурација дадена со јазикот на логиката, и тоа: посебно на доминантниот континуативен вид,  посебно на подредениот моментен вид и се определува видскиот момент во глаголската семантема – простиот момент и сложениот момент, односно настанот сфатен како момент. Во оваа глава, исто така, се разгледува односот на мултипликативната видска конфигурација со простиот моментен вид и со конфигурациите со доминанта момент, како и односот на мултипликативната видска конфигурација со простиот континуативен вид и со конфигурациите со доминанта континуум.
Во четвртата глава се разгледуваат моделите на сложените мултипликативни семантеми од прв степен, нивниот заемен однос, како и темпоралните форми за изразување на мултипликативните семантеми. Мултипликативната видска конфигурација на сложените семантеми од прв степен покажува сложеност од две рамништа, и тоа: мултипликација на простиот момент и мултипликација на сложениот момент, односно на моментот кај видските конфигурации со доминанта момент, во кои двете видски вредности на конфигурацијата се изразени преку едно-морфемски показател. Во оваа глава, исто така, се разгледува и мулти-пликацијата на моментот кај видските конфигурации со доминанта кон-тинуум и се покажуваат одредени специфичности. Во однос на двете рамништа на сложеност, мултипликативните семантеми се разгледуваат хиерархиски, според степенот на структурната и семантичката сложе-ност.
Во петтата глава се разгледуваат моделите на сложените мултипликативни семантеми од втор степен. Овие семантеми се градат на тој начин што на сложената мултипликативна семантема од прв степен со моментна доминанта ѝ се додава суфиксот -ува (-ва) со континуативна видска вредност. Еднократносложената семантема со моментна доминанта е носител на двете видски вредности, односно на моментот и на континуумот. И во оваа глава, мултипликативните семантеми се разгледуваат хиерархиски, според степенот на структурната и семантичката сложеност.
Во шестата глава се наведуваат заклучоците од анализата на материјалот, а во седмата глава е даден прегледот на користената литература, како и на ексцерпираните текстови.

